
Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1) Ittoqqortoormiini aalisakkanik tunitsivimmik tunisassiorfimmillu pilersitsinissaq pillugu 

Naalakkersuisut maannamut suut misissorlugillu suliniutigisimavaat, taakkulu qanoq 

inerneqarsimappat? 

2) Naalakkersuisut Ittoqqortoormiini aalisartut piniartullu, Kommuneqarfik Sermersooq 

suliffeqarfiillu suleqatigalugit aalisakkanik tunitsivimmik mikisumik, qerititsivimmik 

tunisassiorfiusinnaasumillu misileraalluni pilersitsinissamut periarfissat 

misissornissaannut piareersimappat?  

a) Aappiuppat qaqugu, naamiuppallu suna pissutigalugu? 

3) Misileraanermi aalisakkat sorliit, qanoq annertutigisumik qaqugukkullu 

pisarineqarsinnaasut tunngavigineqarsinnaappat?  

4) Najukkami aalisartut piniartullu ilisimasaat misissuinermut qanoq 

ilanngunneqassappat? 

5) Misileraanissaq aallartinneqassappat pisassiissutit, akuersissutit, atortussat, 

innaallagiaq, imeq, sulisussat, ilinniartitaaneq kiisalu tunisassianik angallassineq 

eqqarsaatigalugit suut pisariaqartinneqassappat? 

6) Misileraanermut aningaasartuutissat qanoq annertutiginissaat Naalakkersuisut 

naatsorsuutigaat, aningaasalersuinissamullu pisortat tapiissuteqartarneri imaluunniit 

suliffeqarfiit suleqataanerat aqqutigalugu periarfissat suuppat? 

 

(Inatsisartunut ilaasortaq Mette Arqe-Hammeken, Naleraq) 

 

Tunngavilersuut: 

Ittoqqortoormiini aalisarnikkut inuussutissarsiutinik ineriartortitsinissamut periarfissat 

piviusumik atorluarneqarnissaat pisariaqartipparput. Aalisartut piniartullu najukkami 

ilisimasaat aallaavigalugit, aalisakkanik tunisineq, suliarinninneq qerititsinerlu aqqutigalugit 

suliffinnik isertitanillu pilersitsisoqarsinnaanersoq qulaajarneqartariaqarpoq. 

 

Tunitsivimmik tunisassiorfimmillu pilersitsinissamut periarfissaqarniarneq 

aalisagaqassutsimut, piujuartitsinermut, pisassiissutinut angallassinermullu naapertuuttumik 

ingerlanneqassaaq. Taamaattumik annertuumik sanaartornissamut 

aalajangiisoqannginnerani, najukkami pissutsinut naleqqussakkamik misileraalluni 

suliniuteqarsinnaaneq misissorneqarnissaa kissaatigaara. 



 

 

2 
 

 

Apeqqutit siunertaraat suliniutip qanittumi aallartinneqarsinnaaneranut tunngavissat, 

aningaasartuutit akisussaaffiillu ersarissarnissaat, taamaalilluni Tunumi aalisarnerup 

ineriartortinneqarnera Ittoqqortoormiini innuttaasunut aamma iluaqutaasinnaaqqullugu. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


